
Wir freuen uns über Ihren Besuch!

Chliine Brummbär, chliine Stumpe,
chasch so luschtig umegumpe.
D Füessli zäme, d Füessli uf,
hindere, füre, hesch no Schnuuf?
Zletscht no zringesetum…
bumm, gheit das Bärli um!

Mis Windrad lauft langsam,
mis Windrad lauft gschwind,
mis Windrad lauft grad eso gschwind
wie de Wind.
Und blast de Wind nümme,
chas Windrad nümm gah,
mis Windrad lauft langsam
und zletscht blibt es stah.
De Wind mach i sälber,
I freu mich da dra,
drumm ränn und blas ich,
bis i nümme maag.

S chliine Schnäggli Max
het welle d Wält aaluege.
Aer nimmt sis Hüsli huckepack
und seit uf widerluege.
Bärg uf, Bärg ab, das macht ne froh.
Jetzt plötzlich het är gnue dervo,
und wie är nümme wiiter will,
stoht de Max ganz eifach still.

Zwi, zwa, zwutt
d’Schwälbeli flüüged furt.
Sie flüüged bis uf Afrika,
im Früehlig sind si wider da.
Zwi zwa zwutt
d’Schwälbeli flüüged furt.

